
Таким образом, английский язык играет немаловажную роль в 

современном мире. Данный язык связан со всеми сферами жизнедеятельности. 

Без него не обойтись тем, кто желает получить престижное образование или 

найти высокооплачиваемую работу, наладить межкультурную коммуникацию с 

представителями различных культур и т.д. Волонтѐрская деятельность – 

отличный инструмент для достижения данной цели. Разнообразие 

волонтѐрских программ даѐт возможность не просто для усовершенствования и 

практики языка, но и для оказания безвозмездной помощи людям, которые 

нуждаются в ней. 

СКРЫПКА Ў ШУМАВОЙ ПАРТЫТУРЫ ВАЛАЧАВАННЯ  

НА ПАНЯМОННІ 

 

Як сцвярджаюць арганолагі (даследчыкі музычных інструментаў), кожны 

народны музычны інструмент мае сваю спецыфіку, гукавы вобраз, спосаб 

прэзентацыі сродкамі мастацкай выразнасці светапогляду і эстэтычных 

каштоўнасцей народа, у культуры якога ѐн з‘явіўся. У традыцыйнай народнай 

культуры, як правіла, музычныя інструменты вырабляліся чалавекам, які на іх 

граў. Выраб і выкарыстанне ў побыце інструмента былі звязаны з 

жыццезабеспячэннем традыцыйнай супольнасці (вясковай грамады) і гадавым 

каляндарным цыклам. Таленавітыя майстры-музыкі былі вельмі 

запатрабаванымі, праз выраб інструментаў і выканальніцкую практыку 

(абрады, вяселлі, радзіны, пахаванні, вячоркі) мелі добрыя дадатковыя заробкі, 

павагу і шчырую ўдзячнасць слухачоў. Такія акалічнасці традыцыйнай 

музычнай практыкі фарміраваліся ў супольнасцях носьбітаў аўтэнтычных 

культур краін Еўропы і Азіі стагоддзямі і дагэтуль захаваліся ў некаторых іх 

рэгіѐнах, што дазваляе вядомаму навукоўцу-арганолагу, акадэміку Ігару 

Маціеўскаму казаць менавіта пра «музычных спецыялістаў традыцыйнай 

культуры» і дакладна акрэсленую ў функцыянальнасці, этнаэкалагічных 

механізмах і агульнай структуры этнічных культур еўразійцаў «кагорту 

традыцыйных прафесіяналаў, музычная дзейнасць якіх недвухсэнсоўна 

замацаваная на сацыяльным і дэмаграфічным узроўнях» [1, с. 11] і ахоўвае 

этнічную самаідэнтыфікацыю народа, у культуры якога існуе.  

Факталагічнай асновай даследчай работы сталася перадусім 

экспедыцыйная дзейнасць кафедры этналогіі і фальклору на Панямонні: 27 

cакавіка 2016 года, як здаўна заведзена, адбыўся валачобны абрад, наладжаны 

па Грыгарыянскім календары, і мой курс зладзіў туды антрапалагічную 

экспедыцыю. Быў даследаваны цэнтр правядзення абраду – вѐска Пагарóдна (у 

рускай транскрыпцыі ‗Погородно‘) Воранаўскага раѐна Гродзенскай вобласці. 

Пасля падрыхтоўкі даследчага праекта асноўныя палажэнні майго даследавання 

былі апрабаваны ў час яго рэалізацыі – падчас удзелу ў рэвіталізацыі 

панямонскага свята Вялікдзень 16 красавіка 2017 года ў вѐсцы Пагародна 

Воранаўскага раѐна Гродзенскай вобласці. 

У выніку напісання даследчай работы ў навуковы зварот уведзеныя 

нотныя фіксацыі і этнафанічны аналіз рэканструкцый скрыпічнага і дударскага 

акампанемента да валачобнай песні «Ой, віно-віно зеляно», абавязковай для 

рэпертуара музыкаў-інструменталістаў валачобных абыходных дружын 

Панямоння, запісанай падчас палявых даследаванняў вѐскі Пагародна 2016 

года. 

Як вядома, папярэднікамі сучаснай скрыпкі былі смычковыя інструменты 

Сярэднявечча і Рэнесансу. Фідэль і рэбэк, два асноўныя сярэднявечныя 

смычковыя інструменты, выкарыстоўваліся трубадурамі, каб акампанаваць 

спевам і танцам. Яшчэ адзін струнны інструмент – ліра (смыковая і колавая, на 

Беларусі – больш вядома колавая ліра) – была створана на аснове фідэля ў 

пачатку ХV стагоддзя Многія рысы збліжаюць яе з сучаснай скрыпкай, у тым 

ліку – звужаны пасярэдзіне корпус і форму рэзанатарных адтулін [3, с. 208].  

З гістарычных выяў відавочна, што фідэлі вырабляліся самых розных 

форм і памераў і заўжды мелі ад трох да пяці струн, адна з якіх была 

бурдоннай.Сярод многіх назваў інструмента – віола, фідэль і фітэле. Смычок 

ранняга фідэля – гэта гібкая трысцінка, стромка нацягнутая з дапамогай конскіх 

валасоў. Ён быў шырэйшы і звычайна карацейшы, чым сучасны скрыпічны 

смычок. Сярэдневечныя выканаўцы на фідэлі часам адцягвалі валасы смычка 

вялікім пальцам, каб мацней нацягнуць яго. 

Адраджаючы нацыянальную самасвядомасць беларусаў, асветнік і 

тэатральны дзеяч Ігнат Буйніцкі, падзвінскі жыхар, вядомы знаўца мясцовых 

абрадаў і звычаяў, у 1905–1907 гг. пачаў ладзіць вечарыны ў заходнім краі 

Беларусі. Па ўспамінах аднавяскоўцаў, мясцовыя музыкі (з цымбаламі, 

скрыпкай і дудой) заўжды віншавалі Буйніцкага на Вялікдзень. Натуральна, 

што менавіта гэты ж інструментальны склад ѐн увѐў у сваю трупу, з якой 

прадстаўляў традыцыйную культуру Беларусі па-за яе межамі.У гэтым – сіла 

традыцый і культуры: кожны з нас свядома ці несвядома транслюе гукавую 

культуру, у якой выхаваны. Таму захаванне аўтэнтычнай інструментальнай 

музыкі надзвычай важнае для ідэнтыфікацыі народа. 

Трупа Ігната Буйніцкага заклала асновы нацыянальнага музычнага тэатра, 

і яе інструментальны склад – дуда, дыятанічныя цымбалы, скрыпка і бубен – 

сталіся класічным наборам інструментаў традыцыйнай капэлі.  

У ХІХ–ХХ стагоддзях этнографы і этнаінструментазнаўцы фіксавалі на 

беларускіх тэрыторыях варыянты традыцыйнай скрыпкі, альтэрні, басэтлі, якія 

даволі моцна адрозніваліся па знешнім выглядзе і тэхналогіі вытворчасці.  

Заснавальнік беларускай арганалогіі доктар мастацтвазнаўства Іна Назіна 

пазначае, што «найбольш раннія запісы беларускага інструментальнага 

фальклору былі зроблены, верагодна, у сярэдзіне ХІХ ст.. калі беларускі 

скрыпач і кампазітар Міхаіл Ельскі занатаваў народныя танцы Мінскай 

губерні», а абрадавыя найгрышы першым запісваў польскі этнограф Оскар 

Кольберг, прычым запісаў іх Кольберг менавіта ад скрыпачоў» [4, c. 38]. 

У шэрагу мясцовасцяў скрыпка (некалькі скрыпак) – адзіны акампануючы 

струнны інструмент валачобнікаў. Пад скрыпку «задакументавана» 

валачаванне ў «класічных» антрапалагічных фільмах Зінаіды Мажэйкі 

сярэдзіны ХХ ст. [2, с. 27].  

Скрыпічныя найгрышы былі характэрныя і для танцавальных мелодый, з 

якімі валачобнікі пераходзілі ад хаты да хаты, а пасля абыходу наладжвалі 

агульную бяседу і вячоркі з танцамі.  

Вельмі яркі скрыпічны найгрыш прыводзіць у фільме «Галасы 

стагоддзяў» аўдыявізуальны антраполаг Зінаіда Мажэйка. Фільм быў зняты ў 

1979 годзе на суседнім з Панямоннем Падзвінні і дэманструе аўтэнтычную 

традыцыю скрыпічнага акампанемента валачобным спевам двайнымі нотамі, 

што стварае аб‘ѐмную «шматсастаўную» кантанацыйную партытуру.  

У фільме гучыць песня «А на першы дзень на Вялікадня». Яна адносіцца 

да трэцяга тыпу валачобных песень (па класіфікацыі доктара мастацтвазнаўства 

Віктара Ялатава) з характэрнымі метрарытмічнымі перабівамі (мал. 1).  

Асабіста я двойчы быў сведкам, як у 2016 і 2017 гг. на беларускім 

Панямонні ў Воранаўскім раѐне адбываўся валачобны абрад. Цэнтр яго 

правядзення – вѐска Пагародна Воранаўскага раѐна Гродзенскай вобласці.  

Сѐння вѐска населена беларусамі-каталікамі, у меншай ступені – 

праваслаўнымі і татарамі. Суполка выканаўцаў валачобнага абраду групуецца 

вакол мясцовага цэнтра культуры і народнай творчасці і уяўляе сабой 

фальклорна-абрадавы гурт «Спадчына». Склад гурта 2016 года: Пашкялевіч 

Таццяна Лявонаўна, Саламановіч Святлана Вацлаваўна, Зінкевіч Яніна 

Браніславаўна, Гайдун Інэса Мар‘янаўна, Жук Міхаіл Васільевіч, Вітукевіч 

Алена Іосіфаўна.  

Звесткі пра абрад і яго песні (на польскай мове) запісаны ад жыхара вѐскі 

Гольманцішкі Вікенція Вітухевіча (1922-2015), які удзельнічаў у валачобным 

абрадзе ў сярэдзіне XX стагоддзя, калі той праводзіўся мужчынскай суполкай з 

музычным суправаджэннем скрыпкі і гармоніка.  

Пры абыходзе спяваюць тры песні: 1) »Вэсолы нам дзісь дзень настал»; 

2) »Хрыстус змартвыстан ест»; 3) »Ой, віно-віно зеляно».  

Апошняя песня спяваецца, калі ў хаце гаспадароў ѐсць дачка, дзяўчына на 

выданні. Дзеля рэвіталізацыі варта прааналізаваць зафіксаваны стан традыцыі ў 

этнаграфічных крыніцах. «У адным сяле абыходы маглі здзяйсняцца некалькі 

разоў на працягу сутак. У вячэрне-начных абыходах часцей за ўсѐ ўдзельнічалі 

мужчыны і пажылыя жанчыны, а раніцай хадзілі пераважна дзеці. Ярка 

праступае ў рытуале супрацьстаўленне «дарослыя / дзеці» і «вечар (ноч) / 

раніца», якое сімвалізуе вельмі характэрную для вясновага сезона ідэю 

абнаўлення, надыходу новага гадавога і вытворчага цыклаў». 

У нашым вопыце ўдзелу ў рэвіталізацыі валачобнага абыходу 2017 г. мы 

прапанавалі мясцовым валачобнікам мастацкую рэканструкцыю аўтэнтычнага 

суправаджэння іх рэпертуара, калі песню «Ой, віно-віно зеляно» гурт «Раме» 

выконваў пад барабан (выканаўца Вячаслаў Красулін) і дуду (выканаўца 

Вячаслаў Калацэй), на строй, дыяпазон і тэмбр якой добра «лягла» яе 

«гімнічнага складу мелодыка» пентахордавага напеву з ніжняй квартай і 

рытмаформулай шэсця. Потым у склад нашай імправізаванай капэлі ўвялі 

скрыпку (выканаўца Алег Белы), што ўзбагаціла гучанне. 

 

 

Малюнак 1 – Трэці тып  

валачобных песень паводле 

В. Ялатава 

Нотны прыклад 2 – 

Рэканструкцыя суправаджэння песні 

«Ой, віно-віно зеляно» дударскім 

акампанементам, 2017 

Нотны прыклад 1 – Валачобная 

песня «Ой, віно-віно зеляно», 

Расшыфроўка Э. Сцельмашук 

Нотны прыклад 3 – 

Рэканструкцыя суправаджэння песні 

«Ой, віно-віно зеляно» смыковым 

акампанементам А.Белага, 2017 

 

Добрым і перспектыўным напрамкам сучаснай рэвіталізацыі 

валачобніцтва на Панямонні (на прыкладзе абраду Вялікдзень в. Пагароднае 

2017 г.) варта лічыць і далейшае выкананне мясцовых песен тыпу «віно для 

паненкі» пад: дуду (на строй, дыяпазон і тэмбр якой добра «лягла» яе мелодыка 

пентахордавага напеву з субквартай); скрыпку і барабан (для падкрэслівання 

рытмаформулы шэсця). Гэта ўзбагачае гучанне і падабаецца гаспадарам двароў, 

якія абыходзяць валачобнікі, здольна актыўна далучыць моладзь да заняткаў 

мясцовым фальклорам. 

Для выканання і падрыхтоўкі акампанемента на дудзе і скрыпцы маѐй 

калегай Эльвірай Сцельмашук была зроблена расшыфроўка песні «Ой, віно, 

віно зеляно» (нотн. прыкл. 1) 

Для мастацкай рэканструкцыі аўтэнтычнага суправаджэння панямонскага 

рэпертуара, калі песню «Ой, віно-віно зеляно» гурт «Раме» выконваў пад 

скрыпку барабан і дуду, быў падрыхтаваны спецыяльны акампанемент (нот. 

прыкл. 2).  

Для мастацкай рэканструкцыі аўтэнтычнага суправаджэння панямонскага 

рэпертуара, калі песню «Ой, віно-віно зеляно» гурт «Раме» выконваў пад 

скрыпку і барабан (для падкрэслівання рытмаформулы шэсця), што ўзбагачае 

гучанне і падабаецца гаспадарам двароў, якія абыходзяць валачобнікі, быў 

падрыхтаваны спецыяльны акампанемент (нот. прыкл. 3).  

Бясспрэчна, скрыпка ў валачобным гурце – з‘ява сѐння вартая 

даследавання, вывучэння, рэканструкцыі і аднаўлення. Трэба аднак адзначыць, 

што асоба выканаўцы на ѐй таксама не заўсѐды можа быць падабрана 

фармальна, выключна на падставе навыка акадэмічнага валодання 

інструментам. Паколькі сѐнняшнія прафесіянальныя скрыпачы з акадэмічнай 

адукацыяй і «музычныя спецыялісты традыцыйнай культуры», якія належаць 

да «кагорты традыцыйных прафесіяналаў, музычная дзейнасць якіх 

недвухсэнсоўна замацавана на сацыяльным і дэмаграфічным узроўнях» [1, с. 

11] – далѐка не тоесныя паняцці.  

